
MASOFAVIY TA’LIMNING 
AXBOROT-TA’LIM MUHITINI 

DIDAKTIK LOYIHALASH

Hakimova Mushtariybonu Hamid qizi
Toshkent xalqaro moliyaviy boshqaruv va texnologiyalar universiteti

katta o‘qituvchisi, mustaqil izlanuvchi

Annotatsiya: Mazkur maqolada masofaviy ta’limning axborot-ta’lim muhitini (ATM) didaktik loyihalash muammosi 
nazariy-tahliliy jihatdan o‘rganilgan. Tadqiqotning maqsadi axborot-ta’lim muhitini loyihalashning didaktik asoslarini 
aniqlash, uning strukturaviy-funksional modelini ishlab chiqish hamda bosqichma-bosqich loyihalash algoritmini taklif 
etishdan iborat. Tizimli yondashuv, qiyosiy tahlil va modellashtirish metodlari asosida yetakchi instruksion dizayn model
lari – ADDIE, Dick–Carey, ASSURE va SAM qiyosiy tahlil qilingan hamda Ta’limiy hamjamiyat (Community of Inquiry) 
modeli bilan integratsiyalashgan didaktik loyihalash yondashuvi taklif etilgan. Tadqiqot natijasida axborot-ta’lim muhitining 
besh komponentli strukturaviy-funksional modeli, didaktik loyihalashning siklik algoritmi hamda loyihalash samaradorligini 
baholash mezonlari ishlab chiqilgan. Olingan natijalardan masofaviy ta’lim kurslarini didaktik loyihalash va takomillashti
rishda nazariy-metodologik hamda uslubiy asos sifatida foydalanish mumkin.

Kalit so‘zlar: masofaviy ta’lim, axborot-ta’lim muhiti, didaktik loyihalash, instruksion dizayn, ADDIE modeli, Ta’limiy ham-
jamiyat, elektron ta’lim, didaktik tamoyillar.
Abstract: This article examines the problem of the didactic design of the information and educational environment (IEE) 
for distance learning from a theoretical and analytical perspective. The study aims to identify the didactic foundations 
for designing an information and educational environment, develop its structural and functional model, and propose a 
step-by-step design algorithm. Based on a systems approach, comparative analysis, and modelling methods, the leading 
instructional design models–ADDIE, Dick–Carey, ASSURE, and SAM–are comparatively analyzed, and a didactic design 
approach integrated with the Community of Inquiry framework is proposed. As a result, a five-component structural and 
functional model of the information and educational environment, a cyclical algorithm for didactic design, and criteria for 
evaluating design effectiveness are developed. The findings can be used as a theoretical, methodological, and practical 
framework for designing and improving distance learning courses.

Key words: distance learning, information and educational environment, didactic design, instructional design, ADDIE 
model, Community of Inquiry, e-learning, didactic principles.
Аннотация: В статье с теоретико-аналитических позиций исследуется проблема дидактического проектиро-
вания информационно-образовательной среды (ИОС) дистанционного обучения. Цель исследования заключа-
ется в определении дидактических основ проектирования информационно-образовательной среды, разработке 
её структурно-функциональной модели и поэтапного алгоритма проектирования. На основе системного подхода, 
сравнительного анализа и метода моделирования проведён сравнительный анализ ведущих моделей педагогиче-
ского дизайна – ADDIE, Dick–Carey, ASSURE и SAM, а также предложен подход к дидактическому проектированию, 
интегрированный с моделью “Сообщество исследователей” (Community of Inquiry). В результате исследования 
разработаны пятикомпонентная структурно-функциональная модель информационно-образовательной среды, 
циклический алгоритм дидактического проектирования и критерии оценки эффективности проектирования. Полу-
ченные результаты могут быть использованы в качестве теоретико-методологической и методической основы при 
проектировании и совершенствовании дистанционных учебных курсов.

Ключевые слова: дистанционное обучение, информационно-образовательная среда, дидактическое проектиро-
вание, педагогический дизайн, модель ADDIE, Community of Inquiry, электронное обучение, дидактические прин-
ципы.

KIRISH
Ta’lim tizimining raqamli transformatsiyasi zamonaviy ijtimoiy-iqtisodiy taraqqiyotning ustuvor yo‘nalish

laridan biriga aylandi. O‘zbekiston Respublikasida bu jarayon “Raqamli O‘zbekiston – 2030” strategiyasi 
doirasida tizimli ravishda amalga oshirilmoqda; mazkur hujjat ta’lim sohasida zamonaviy axborot-kommunikat-

siya texnologiyalarini keng joriy etishni alohida vazifa sifatida belgilab beradi [11]. So‘nggi yillarda masofaviy va 
aralash ta’lim shakllariga bo‘lgan ehtiyojning keskin o‘sishi esa ushbu jarayonni yanada tezlashtirdi.

Shu bilan birga, ATMni didaktik loyihalashning yaxlit, mahalliy ta’lim kontekstiga moslashtirilgan uslubiy 
modeli yetarli darajada ishlab chiqilmagan. Mavjud yondashuvlar ko‘pincha yo texnologik, yo umumdidaktik 
xarakterga ega bo‘lib, ularni masofaviy ta’limning o‘ziga xosligini hisobga olgan holda yagona tizimga birlash
tirish zarurati saqlanib qolmoqda.

Mazkur maqolaning maqsadi – masofaviy ta’limning axborot-ta’lim muhitini didaktik loyihalashning nazariy 
asoslarini aniqlash hamda uning strukturaviy-funksional modeli va bosqichma-bosqich algoritmini asoslab 
berishdan iborat.

Ushbu maqsadga erishish uchun quyidagi vazifalar belgilandi:

1)	 ATMning didaktik mohiyati va tarkibiy komponentlarini aniqlash;

2)	 yetakchi instruksion dizayn modellarini masofaviy ta’limga nisbatan qiyosiy tahlil qilish;

3)	 didaktik loyihalashning tsiklik algoritmini ishlab chiqish;

4)	 loyihalash sifatini baholash mezonlarini asoslash.

Tadqiqotning ilmiy yangiligi didaktik loyihalashni ta’limiy hamjamiyat (Community of Inquiry) nazariyasi 
bilan integratsiyalashtirgan holda ATMning yaxlit modelini taklif etishdadir.

MAVZUGA OID ADABIYOTLAR SHARHI
Masofaviy ta’lim – o‘qituvchi va ta’lim oluvchi fazoviy va ko‘pincha vaqtinchalik masofada bo‘lgan holatda, 

axborot-telekommunikatsiya texnologiyalari vositasida amalga oshiriladigan tizimli pedagogik jarayondir [1; 2]. 
M. Mur va G. Kearsli masofaviy ta’limni yagona tizim sifatida talqin etib, uning samaradorligi alohida texnik vosi-
talar bilan emas, balki o‘zaro bog‘liq tarkibiy elementlar – maqsad, mazmun, metod, kommunikatsiya va bosh-
qaruvning uyg‘un tashkil etilishi bilan belgilanishini ta’kidlaydi [3]. Shu nuqtai nazardan, masofaviy ta’limning 
markaziy bo‘g‘ini sifatida axborot-ta’lim muhiti (keyingi o‘rinlarda – ATM) namoyon bo‘ladi.

Pedagogik adabiyotda axborot-ta’lim muhiti elektron axborot resurslari, ta’lim texnologiyalari, dasturiy-
texnik vositalar hamda ular asosida tashkil etiladigan pedagogik o‘zaro ta’sirning yaxlit majmui sifatida tush-
uniladi [9; 10]. Biroq amaliyotda ko‘pgina elektron muhitlar avvalo texnologik mantiq asosida – platforma imkoni-
yatlari va kontentni joylashtirish vazifalaridan kelib chiqib quriladi. Bunday “texnologiya-markazli” yondashuvda 
didaktik maqsadlar, o‘quv natijalari va baholash o‘rtasidagi muvofiqlik ko‘pincha ikkinchi darajaga tushib qoladi. 
Natijada muhit axborot bilan to‘yingan bo‘lsa-da, didaktik jihatdan samarasiz bo‘lib qolishi mumkin.

Bu ziddiyat didaktik loyihalash muammosini dolzarblashtiradi. Didaktik loyihalash (instruksion dizayn) – 
o‘quv jarayonini oldindan, tizimli va maqsadga muvofiq tarzda ishlab chiqishga qaratilgan ilmiy asoslangan 
faoliyatdir [6; 8]. Zamonaviy tadqiqotlar masofaviy kurslar sifatining aynan loyihalash bosqichidagi qarorlar bilan 
bevosita bog‘liqligini ko‘rsatadi: aniq o‘quv maqsadlari, puxta tuzilgan kontent, oqilona o‘quv yuklamasi va nati-
jalarga muvofiq baholash sifatli ta’limning asosiy shartlari hisoblanadi [7; 8].

TADQIQOT METODOLOGIYASI
Tadqiqot turi bo‘yicha nazariy-tahliliy va loyihaviy (modellashtiruvchi) xususiyatga ega. Empirik ma’lumotlar 

to‘plashga emas, balki mavjud nazariy bilimlarni tahlil qilish, umumlashtirish va shu asosda yangi konseptual 
model ishlab chiqishga qaratilgan. Bunday yondashuv pedagogik loyihalash sohasida keng qo‘llaniladi, chunki 
u amaliy joriy etishdan oldin nazariy asoslarni puxta shakllantirish imkonini beradi.

Tadqiqotda quyidagi metodlardan foydalanildi:

•	 tizimli tahlil – ATMni o‘zaro bog‘liq komponentlardan iborat yaxlit tizim sifatida ko‘rib chiqish uchun;

•	 qiyosiy tahlil – yetakchi instruksion dizayn modellari (ADDIE, Dick–Carey, ASSURE, SAM)ni umumiy 
mezonlar bo‘yicha solishtirish uchun;

•	 kontent-tahlil – ilmiy manbalar va me’yoriy hujjatlardagi tushuncha va tamoyillarni aniqlash uchun;

•	 strukturaviy-funksional modellashtirish – ATMning komponentlari va ularning vazifaviy aloqalarini grafik 
tarzda ifodalash uchun;

•	 sintez va umumlashtirish – tahlil natijalari asosida didaktik loyihalash algoritmi va baholash mezonlarini 
shakllantirish uchun.

Manbaviy bazani masofaviy va elektron ta’lim, ta’limni axborotlashtirish hamda instruksion dizayn bo‘yicha 
xalqaro va MDH mamlakatlari olimlarining fundamental ishlari [1–9; 13; 14], ta’lim sohasidagi me’yoriy-huquqiy 
hujjatlar [11] va mintaqaviy ilmiy nashrlar [12] tashkil etdi.

Tahlil quyidagi izchillikda olib borildi:
tushunchaviy apparatni aniqlashtirish → komponentlarni ajratish → dizayn modellarini qiyoslash → didaktik 
tamoyillarni loyihaviy talablarga transformatsiya qilish → yaxlit model va baholash mezonlarini sintez qilish.

TAHLIL VA NATIJALAR 
Tahlil natijasida ATM yaxlit tizim sifatida besh o‘zaro bog‘liq komponentga ajratildi (1-rasm). Ularning har 

biri muayyan didaktik funksiyani bajaradi va loyihalashda alohida e’tibor talab qiladi.

1-rasm: Masofaviy ta’lim axborot-ta’lim muhitining strukturaviy-funksional modeli

1.	 Maqsadli-mazmuniy komponent – o‘quv maqsadlari, o‘lchanadigan natijalar (learning outcomes), o‘quv 
kontenti va uning modul-tematik tarkibini qamrab oladi; loyihalashning boshlang‘ich nuqtasi hisoblanadi.

2.	 Texnologik-resurs komponent – o‘quv jarayonini boshqarish tizimi (LMS), elektron resurslar, multimedia 
va dasturiy-texnik vositalardan iborat; didaktik maqsadlarga “xizmat qiluvchi” vosita sifatida ko‘riladi.

3.	 Kommunikativ-interaktiv komponent – o‘qituvchi–ta’lim oluvchi va ta’lim oluvchilar o‘rtasidagi sinxron va 
asinxron o‘zaro ta’sirni, hamkorlikdagi faoliyat va muhokamalarni ta’minlaydi.

4.	 Nazorat-diagnostik (baholash) komponent – formativ va yakuniy baholash, avtomatlashtirilgan test, 
o‘quv analitikasi va qayta aloqani amalga oshiradi.

5.	 Tashkiliy-boshqaruv komponent – o‘quv jarayonini rejalashtirish, marshrutlash, qo‘llab-quvvatlash va 
ma’muriy boshqaruvni birlashtiradi.

Model markazida ATMning yaxlitligi yotadi: komponentlar ajratilgan bo‘lsa-da, ular faqat o‘zaro muvofiq-
likda didaktik samaradorlikni ta’minlaydi. Texnologik komponentning yetakchilik qilishiga yo‘l qo‘ymaslik – sifatli 
loyihalashning muhim sharti.

ATMni loyihalash uchun maqbul metodologik asosni tanlash maqsadida to‘rtta keng tarqalgan instruksion 
dizayn modeli umumiy mezonlar bo‘yicha qiyoslandi (1-jadval).

1-jadval: Instruksion dizayn modellarining masofaviy ta’limga nisbatan qiyosiy tahlili
Model Mohiyati / bosqichlari Afzalliklari Cheklovlari MTga mosligi

ADDIE
Tahlil → Loyihalash → 
Ishlab chiqish → Joriy etish 
→ Baholash (5 bosqich)

Universal, tizimli, 
bosqichli; sifat kafolatiga 
yo‘naltirilgan

Chiziqli talqinda 
moslashuvchanlik past; 
kichik loyihalar uchun 
resurstalab

Yuqori (yirik 
kurslar uchun 

amaliy standart)

Dick – Carey Tizimli yondashuv asosidagi 
9–10 o‘zaro bog‘liq bosqich

Nazariy puxta 
asoslangan; elementlar 
o‘zaro ta’siriga urg‘u

Murakkab, ko‘p vaqt va 
malaka talab etadi O‘rtacha–yuqori

ASSURE

Dars darajasidagi reja: 
auditoriya tahlili, maqsad, 
media tanlash, qo‘llash, 
ishtirok, baholash

O‘qituvchi uchun 
amaliy; media tanlashga 
yo‘naltirilgan

Yirik tizimli loyihalar uchun 
ko‘lami yetarli emas O‘rtacha

SAM
Iterativ, prototiplashtirishga 
asoslangan chaqqon (agile) 
model

Moslashuvchan; 
tez qayta aloqa va 
takomillashtirish

Hujjatlashtirish kam; yirik 
jamoani muvofiqlashtirish 
murakkab

O‘rtacha–yuqori

Manba: [6; 7; 8] asosida muallif tomonidan tuzilgan.

Qiyosiy tahlil shuni ko‘rsatadiki, ADDIE modeli o‘zining universalligi va tizimliligi tufayli masofaviy kurslarni 
loyihalash uchun eng maqbul asos bo‘lib xizmat qiladi; ammo uning chiziqli talqini moslashuvchanlikni chek-
laydi [7]. Shu sababli, mazkur tadqiqotda ADDIE iterativ (tsiklik) ko‘rinishda, ya’ni SAM modeliga xos qayta aloqa 
va prototiplashtirish g‘oyalari bilan boyitilgan holda qabul qilindi.

ADDIE modelining moslashtirilgan tsiklik varianti asosida ATMni didaktik loyihalash algoritmi ishlab chiqildi 
(2-rasm). Algoritmning asosiy xususiyati – bosqichlarning chiziqli emas, balki tsiklik kechishi: har bir bosqichdan 
baholash orqali oldingi bosqichlarga qayta aloqa o‘rnatiladi va loyiha bosqichma-bosqich takomillashtiriladi.

2-rasm: Axborot-ta’lim muhitini didaktik loyihalashning tsiklik algoritmi (ADDIE asosida moslashtirilgan)
Manba: muallif ishlanmasi.

1.	 Tahlil bosqichi – ta’lim oluvchilar ehtiyoji, dastlabki bilim darajasi, o‘quv konteksti va mavjud resurslar 
tahlil qilinadi; loyihalashning barcha keyingi qarorlari shu tahlilga tayanadi.

2.	 Loyihalash bosqichi – o‘lchanadigan o‘quv natijalari belgilanadi, mazmun strukturalashtiriladi, didaktik 
stsenariy, faoliyat turlari va baholash mezonlari ishlab chiqiladi. Bu bosqichda maqsad–mazmun–baholash 
uyg‘unligi (konstruktiv moslashuv tamoyili) ta’minlanadi.

3.	 Ishlab chiqish bosqichi – elektron resurslar yaratiladi, kontent LMSga joylashtiriladi, interaktiv elementlar 
va testlar tayyorlanadi.

4.	 Joriy etish bosqichi – loyiha real o‘quv jarayonida amalga oshiriladi; o‘qituvchining qo‘llab-quvvatlovchi 
roli (tyutorlik) muhim ahamiyat kasb etadi.

5.	 Baholash bosqichi – formativ va yakuniy baholash, foydalanuvchi qayta aloqasi va o‘quv analitikasi orqali 
muhit samaradorligi o‘lchanadi va keyingi tsikl uchun takomillashtirish yo‘nalishlari aniqlanadi.

Loyihalashning amaliy yo‘naltirilganligini ta’minlash uchun an’anaviy didaktik tamoyillar ATMda aniq 
loyihaviy talablar shakliga keltirildi (2-jadval). Ushbu transformatsiya tamoyildan amaliy yechimga o‘tish ko‘prigi 
vazifasini bajaradi.

2-jadval: Didaktik tamoyillar va ularning ATMda loyihaviy amalga oshirilishi
Didaktik tamoyil ATMda loyihaviy amalga oshirilishi

Maqsadli yo‘naltirilganlik o‘lchanadigan o‘quv natijalari; maqsad–mazmun–baholashning o‘zaro muvofiqligi 
(konstruktiv moslashuv).

Ilmiylik va izchillik kontentning modul-tematik tuzilishi; bilimlarning bosqichli murakkablashuvi va 
mantiqiy ketma-ketligi.

Ko‘rgazmalilik (multimediyalilik) multimedia va vizualizatsiyadan o‘rinli foydalanish; kognitiv yuklamani boshqarish.

Faollik va interaktivlik interaktiv topshiriqlar, muhokamalar, hamkorlikdagi loyihalar (ijtimoiy ishtirokni 
rag‘batlantirish).

Individuallashtirish adaptiv o‘quv trayektoriyasi; o‘z sur’atida o‘rganish; variativ topshiriqlar.
Tizimli qayta aloqa formativ baholash, avtomatlashtirilgan testlar, monitoring va o‘quv analitikasi.
Mustahkamlik va amaliylik mashqlar, keys-stadi, amaliy loyihalar va refleksiv topshiriqlar.

Ochiqlik va inklyuzivlik universal dizayn tamoyillari; turli qurilmalarda foydalanish; kirish imkoniyatini 
(accessibility) ta’minlash.

Manba: [8; 10] g‘oyalari asosida muallif ishlanmasi.

Masofaviy ta’limning o‘ziga xosligi – ishtirokchilar fazoviy ajralganligi sababli “jonli” o‘zaro ta’sirning 
kamayishidir. Bu muammoni hal etishda D. Garrison, T. Anderson va U. Archer tomonidan asoslangan ta’limiy 
hamjamiyat (Community of Inquiry) nazariyasi samarali metodologik tayanch bo‘ladi [4; 5]. Nazariyaga ko‘ra, 
chuqur va mazmunli ta’limiy tajriba uch o‘zaro kesishuvchi ishtirok turining uyg‘unligida yuzaga keladi (3-rasm).

3-rasm: Ta’limiy hamjamiyat (Community of Inquiry) modelining uch ishtirok turi va ularning didaktik loyihalashga 
integratsiyasi (Garrison, Anderson va Archer, 2000 asosida)

Manba: muallif ishlanmasi.

1.	 Kognitiv ishtirok – ta’lim oluvchining muloqot va refleksiya orqali bilimni mustaqil konstruksiyalashi; 
loyihalashda muammoli topshiriqlar va yuksak tartibli fikrlash vazifalari bilan ta’minlanadi.

2.	 Ijtimoiy ishtirok – ishtirokchilarning bir-birini “mavjud” deb his etishi va ijtimoiy bog‘liqlik; forum, guruhli 
faoliyat va hamkorlik vositasida shakllantiriladi.

3.	 O‘qitish ishtiroki – o‘quv jarayonini loyihalash, yo‘naltirish va boshqarish; bu aynan o‘qituvchining didaktik 
loyihalashdagi yetakchi roli bilan bog‘liq.

Mazkur uch ishtirok turini ATMning kommunikativ-interaktiv komponentiga maqsadli ravishda “kiritish” 
didaktik loyihalashni texnik vazifadan to‘laqonli pedagogik faoliyatga aylantiradi.

Ishlab chiqilgan model va algoritm asosida ATMni didaktik loyihalash sifatini baholash uchun quyidagi 
mezonlar majmui taklif etiladi:

•	 didaktik maqsadga muvofiqlik (maqsad–mazmun–baholash uyg‘unligi);

•	 strukturaviy yaxlitlik va modullik;

•	 interaktivlik va qayta aloqa darajasi;

•	 adaptivlik va individuallashtirish imkoniyati;

•	 kognitiv yuklamani boshqarish (kontent dizayni sifati);

•	 qulaylik (usability) va inklyuzivlik (accessibility);

•	 diagnostika va o‘quv analitikasi imkoniyatlari;

•	 ta’limiy hamjamiyatning uch ishtirok turini ta’minlaganligi.

Ushbu mezonlar masofaviy kursni loyihalash bosqichida o‘z-o‘zini nazorat qilish ro‘yxati (checklist) sifatida, 
shuningdek tayyor muhitni ekspert baholashda o‘lchov asosi sifatida foydalanish uchun mo‘ljallangan.

Olingan natijalar masofaviy ta’lim sifatini ta’minlashda didaktik loyihalashning hal qiluvchi rol o‘ynashi 
haqidagi zamonaviy ilmiy qarashlarni tasdiqlaydi. A. Beytsning ta’kidlashicha, sifatli masofaviy kursning belgi-
lari – aniq o‘quv natijalari, puxta strukturalashgan mazmun va natijalarga qat‘iy bog‘langan baholash – to‘g‘ri-
dan-to‘g‘ri loyihalash bosqichida shakllanadi [8]. Taklif etilgan strukturaviy-funksional model ana shu talablarni 
yagona tizimga jamlaydi va texnologik komponentni “xizmat ko‘rsatuvchi” darajasiga qo‘yib, didaktik maqsadlarni 
birinchi o‘ringa chiqaradi.

Tadqiqotning muhim natijasi – ADDIE modelini chiziqli emas, balki tsiklik (iterativ) shaklda qo‘llash zarurligini 
asoslashdir. A. Spatioti va hammualliflarning meta-tahlili ADDIE onlayn ta’limning turli vazifalariga moslasha 
olishini ko‘rsatgan bo‘lsa-da, uning samaradorligi aynan baholash bosqichidan qayta aloqa orqali takomillash
tirishga bog‘liqligini ta’kidlaydi [7]. Mazkur ishda taklif etilgan tsiklik algoritm bu g‘oyani SAM modelining proto-
tiplashtirish yondashuvi bilan boyitib, masofaviy ta’limning tez o‘zgaruvchan sharoitlariga moslashuvchanlikni 
oshiradi.

Didaktik loyihalashni ta’limiy hamjamiyat nazariyasi bilan integratsiyalash mazkur tadqiqotning nazariy 
hissasi hisoblanadi. Ko‘pgina amaliy yondashuvlar kontent va texnologiyaga e’tibor qaratib, ijtimoiy va kognitiv 
ishtirokni e’tibordan chetda qoldiradi. Garrison va hammualliflari esa interaktivlikning o‘zi yetarli emasligini, 
chuqur ta’limiy tajriba uchun uch ishtirok turining muvofiq loyihalanishi zarurligini ko‘rsatadi [4; 5]. Shu ma’noda 
taklif etilgan model masofaviy ta’limga xos “ijtimoiy ajralganlik” muammosini didaktik loyihalash vositasida hal 
etishga yo‘naltirilgan.

Shu bilan birga, tadqiqotning cheklovlarini ham e’tirof etish lozim. Taklif etilgan model nazariy-tahliliy 
asosga ega bo‘lib, uning amaliy samaradorligi keng ko‘lamli pedagogik tajriba orqali empirik tasdiqlanishini 
talab qiladi. Bundan tashqari, model umumlashtirilgan xarakterga ega; uni muayyan fan sohasi, ta’lim bosqichi 
va auditoriya xususiyatlariga moslashtirish qo‘shimcha izlanishlarni taqozo etadi. Loyihalash samaradorligiga 
shuningdek o‘qituvchilarning raqamli-didaktik kompetentligi, institutsional qo‘llab-quvvatlash va texnik infratu
zilma kabi omillar ham ta’sir ko‘rsatadi [12].

Amaliy nuqtai nazardan, ishlab chiqilgan algoritm va baholash mezonlari o‘qituvchilar va kurs dizaynerlari 
uchun aniq uslubiy yo‘riqnoma vazifasini o‘taydi. Ular masofaviy kurslarni “intuitiv” emas, balki ilmiy asoslangan 
tarzda loyihalash madaniyatini shakllantirishga xizmat qiladi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

427

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, iyul, 7(3)-son

XULOSA VA TAKLIFLAR
Tadqiqot natijasida masofaviy ta’limning axborot-ta’lim muhitini didaktik loyihalash muammosi nazariy-

tahliliy jihatdan o‘rganilib, quyidagi xulosalarga kelindi.

1.	 Axborot-ta’lim muhiti yaxlit tizim sifatida besh o‘zaro bog‘liq komponentdan – maqsadli-mazmuniy, 
texnologik-resurs, kommunikativ-interaktiv, nazorat-diagnostik va tashkiliy-boshqaruv komponentlaridan 
tashkil topadi; didaktik samaradorlik ularning o‘zaro muvofiqligi bilan, texnologik komponentning didaktik 
maqsadlarga bo‘ysunishi bilan ta’minlanadi.

2.	 Instruksion dizayn modellarining qiyosiy tahlili ADDIE modeli masofaviy kurslarni loyihalash uchun eng 
maqbul universal asos ekanligini, biroq uni iterativ (tsiklik) shaklda qo‘llash zarurligini ko‘rsatdi.

3.	 Ishlab chiqilgan tsiklik loyihalash algoritmi (tahlil → loyihalash → ishlab chiqish → joriy etish → baholash) 
qayta aloqaga asoslanib, muhitni bosqichma-bosqich takomillashtirish imkonini beradi.

4.	 Didaktik tamoyillarning loyihaviy talablarga transformatsiyasi va ta’limiy hamjamiyat nazariyasi bilan inte-
gratsiya didaktik loyihalashni texnik vazifadan to‘laqonli pedagogik faoliyatga aylantiradi.

5.	 Taklif etilgan baholash mezonlari masofaviy kursni loyihalash va ekspertizadan o‘tkazishda amaliy o‘lchov 
vositasi bo‘lib xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

